
29-10-2026 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiunneqarpoq: 

 

Naalakkersuisunut apeqqutit: 

1. Naalakkersuisut §37 nr. 013/2026-mut akissumminni nannut 2025-mi NDF-imik 

pissarsisimasut oqaatigaat. NDF taanna maanna atuuppa, sumiiffinnilu 

nanoqatigiinni sorlerni atuuppa? Naliliinerup assilinera ilanngullugu 

tunniuteqquneqarpoq. 

2. Pinngortitaleriffiup nannut pillugit NDF-nalunaarusiaa 

saqqummersinneqareersoq tunngavigalugu, nannut amiinik, niaquinit, 

kigutaannik kukiinillu avammut niuernissamut CITES naapertorlugu 

akuersissutinik maanna tunniussisoqarsinnaava? 

a. Tunniussisoqarsinnaanngippat, suut aalajangersimasut suli 

aporfiuppat, aporfiit taakku qanoq aaqqiivigineqarsinnaappat, 

Naalakkersuisut aaqqiissutissatut qanoq iliuuseqassappat, 

aammalu aporfiit qaqugu aaqqiivigineqarnissaat 

naatsorsuutigineqarpa? 

3. Naalakkersuisut 2025-miilli nannut tunisassiaannik avammut niuernerup 

ammaqqinneqarnissaa anguniarlugu qanoq iliuuseqarsimappat, aammalu 

suliassat sinneruttut qaqugu naammassineqarnissaat naatsorsuutigineqarpa? 

4. Nunat sorliit Kalaallit Nunaanni inatsisit naapertorlugit pisarineqarsimasunit 

nannunit amiinik, niaquani, kigutaannik kukiinillu eqqussinissamut 

periarfissaqarpat? Danmark, EU, USA, Canada aammalu niuerfiit allat pillugit 

immikkut nassuiaateqquneqarpoq. 

5. Naalakkersuisut CITES-ip piumasaqaatai ataqqillugit nannut tunisassiaannik 

avammut niuerneq killilimmik, uppernarsaasersorneqartumik 

nakkutigineqartumillu ammaqqinneqarsinnaanera pillugu piffissalersukkamik 

iliuusissatut pilersaarusiornissamut piareersimappat? 

(Inatsisartunut ilaasortaq Mette Arqe-Hammeken, Naleraq) 

 

Tunngavilersuut: 

Piniarneq Kalaallit Nunaanni inuussutissarsiutinut, kulturitsinnut aammalu nunaqarfinni 

isorliunerusunilu innuttaasut inuunerannut pingaaruteqarluinnarpoq. Piniartut 

namminersorlutik inuussutissarsiortuupput, pisarisaminnillu sapinngisamik annertunerpaamik 

aningaasarsiorsinnaanissaat pingaaruteqarpoq. 

Ukiuni kingullerni piniakkanit tunisassianik avammut niuernermut killilersuinerit piniartut 

aningaasarsiornikkut periarfissaannut annertuumik sunniuteqarsimapput. Pingaartumik 

nannut amii, niaqua, kigutaasa kukiisalu avammut tuniniarneqarsinnaannginnerat piniartunut 

isertitassanik annaasaqartitsisarpoq, naak nannut inatsisit naapertorlugit 

pisarineqarsimagaluartut. 

Naalakkersuisut Inatsisartut Suleriaasianni §37 naapertorlugu apeqquteqaammut nr. 

013/2026-mut akissumminni oqaatigaat nannut 2025-mi NDF-imik (Non-Detriment Finding) 

pissarsisimasut, aammalu nannut amiinik, niaquani, kigutaannik kukiinillu avammut 

annisseqqissinnaalernissaq sulissutigineqartoq. 

NDF tassaavoq ilisimatuussutsikkut naliliineq, avammut niuernerup uumasoqatigiinnut 

ajoqutaassannginneranik uppernarsaasinnaasoq. Pinngortitaleriffiup NDF-nalunaarusiaa 

saqqummersinneqareerpoq. Taamaattumik paasiniarneqarpoq nalunaarusiaq qanoq 

atorneqarnersoq, avammut niuernissamut suut aporfiunersut, qanoq qaqugulu 

aaqqiivigineqassanersut. 

Siunnersuutip siunertarinngilaa CITES-ip piumasaqaataasa imaluunniit piujuartitsinermut 

tunngaviit sanngiillisinneqarnissaat. Akerlianik anguniarneqarpoq ilisimatuussutsikkut 

uppernarsaatit pigineqareersut tunngavigalugit, inatsisit naapertorlugit piujuartitsisumillu 

pisarineqarsimasunit tunisassianik avammut niuernissamut periarfissat atorluarneqarnissaat. 

Piniartoq inatsisit naapertorlugit nannumik pisaqarsimappat, amia, niaqua, kigutaasa 

kukiisalu sapinngisamik annertunerpaamik iluaqutigineqarsinnaanissaat pingaaruteqarpoq. 

Pisarineqareersup pitsaanerusumik atorneqarnissaa piniartut isertitaqarnerulernerannut 

iluaqutaasinnaavoq, nannut amerlanerusut pisarineqarnissaat pineqanngilaq. 

Taamaattumik Naalakkersuisut nannut tunisassiaannik avammut niuerneq 

ammaqqinneqarsinnaanersoq pillugu maannakkut killiffimmik, inatsisitigut aporfinnik, 

akuersissutinut piumasaqaatinik aammalu nunani assigiinngitsuni niuerfinnut periarfissanik 

erseqqissumik paasissutissiinissaat pisariaqarpoq. 

Apeqqutit siunertaraat paasiniassallugu nannut amiinik, niaquini, kigutaannik kukiinillu 

avammut niuerneq CITES-ip piumasaqaatai ataqqillugit qanoq aamma qaqugu 

ammaanneqarsinnaanersoq, aammalu Naalakkersuisut tamanna anguniarlugu qanoq 

tigussaasumik iliuuseqarnersut. 

Taamaaliornikkut piniartut inuussutissarsiornikkut periarfissaat 

annertusarneqarsinnaassapput, piujuartitsineq, uumasoqatigiinnik illersuineq aammalu nunat 

tamalaat akornanni pisussaaffiit ataqqillugit. 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


